
Dell’AneideCanto ii.





57.





Tutte quante diceano: hà meretato

Laconte chesto, e peo, perchè hà voluto

Co chella lanza fare sto peccato,

Sbentranno de la Dea lo santo vuto.

Sto Cavallo mò, mò che sia portato

Dintro de la Cetate, e sia servuto

Sulo da Cavaliere, e Sacerdote,

Comme fosse a la Dea figlio, ò nepote






58.





Danno tutte de mano a li sciamarre,

E se spacca pe miezo na moraglia:

Porzì li Cavaliere chiù vezzarre

Fatecavano llà co la marmaglia.

E ciento rote mesero de carre

Sotta de chillo, azzò, che ad auto saglia,

E l’attaccaro chine d’allegrezza

No ’nzarto de galera pe capezza.






59.





Carreco d’arme chillo Cavallone

(Rotta de cuollo!) trase à la Cetate

Le và cantanno attuorno no squtatrone

De zitelle, e zembrille ’ngiorlannate.

E pe toccare chillo capezzone

Pagaje chiù d’uno quinnece docate:

Passaje pe miezo à Troja, e pe le chiazze

Parea, che se gliottesse li palazze.






60.





O Troja, o Ilio mio, ch’hai ’mpopolato

De Dei lo Cielo, e Semedei la Terra,

De quante, e quante guerre hai trionfato!

Mò t’hà strutto no ligno! ò sciorte perra!

Tre vote a lo Cavallo ’ntroppecato

Remmore, che parea d’arme de guerra,

Se ’ntese ’n cuorpo, e pe lo stordemiento

No ce fù chi gridasse: trademiento!

